
Wěmata 23 

Mawu Mavɔmavɔ ɖɔ: “Heelú lɛ̌ngbɔ́nyitɔ́ e má nɔ́ kpé nukún dó lɛ̌ngbɔ́ ce lɛ́ɛ wú 

ǎ, bɔ yě gba dó lɛ́ɛ. Énɛ́ ɔ́ wú wɛ nyɛ Mawu Mavɔmavɔ, Mawu Izlayɛ́li tɔn ɖɔ xó 

dó lɛ̌ngbɔ́nyitɔ́ énɛ́ lɛ́ɛ wú; un ɖɔ: ‘Mi gba lɛ̌ngbɔ́ ce lɛ́ɛ dó, mi nya yě. Mi kpé 

nukún dó yě wú ǎ. Énɛ́ wú ɔ́, un na dɔn tó nú mi, ɖó dǎka mitɔn lɛ́ɛ wú.’ Xó e nyɛ 

Mawu Mavɔmavɔ ɖɔ ɔ́ nɛ́. (Jelemíi 23 :1-2) 

Wɛn gǔdo gúdo tɔn e Jelemíi dó, dó Judáa xɔ́sú lɛ́ɛ wú ɔ́ ɖíe. È xa yě mɛ tokplátɔ́ 

baɖabaɖa énɛ́ lɛ́ɛ sín nyǐkɔ ɖo wěmata e wá yi ɔ́ mɛ. Yě wɛ nyí Joakázi, Yoyakímu 

kpódó vǐ tɔn Yoyakíni kpán. ɖo Izlayɛ́li to ɔ́ bǐ mɛ ɖi zǎnzǎnhwe jí xóxó hwenu 

tɔn ɔ́ bǐ mɛ ɔ́, kanlin nyinyi ɔ́ nyí nǔ tají ɖaxó ɖokpó. Akpajlɛ́ lɛ̌ngbɔ́nyitɔ́ tɔn ɔ́ 

wɛ nyí axɔ́sú e ɖo to kplá wɛ é. 

Lɛ̌ngbɔ́ ce e kpo lɛ́ɛ ɔ́, nyɛ ɖésú ná yi xo yě kplé gbɔn to e mɛ un fúnfún yě gbɔn 

lɛ́ɛ mɛ. Un na kplá yě wá kpó yětɔn mɛ, bɔ yě ná ji, bó ná gba kún. Un na fɔ 

lɛ̌ngbɔ́nyitɔ́ ɖagbe ɖó lɛ̌ngbɔ́ ce lɛ́ɛ nu, bɔ yě ná nɔ kplá yě yi amagbo mɛ, yě sɔ́ 

ná ɖi xɛsi nú nǔɖé ǎ; awě ɖě sɔ́ ná xo yě ǎ, yě ɖěbǔ ná hwe ǎ. Xó e nyɛ Mawu 

Mavɔmavɔ ɖɔ ɔ́ nɛ́. (Jelemíi 23 :3-4) 

Lɛ̌ngbɔ́ e fúnfún bó gba kpé lɛ́ɛ wɛ nyí Izlayɛ́li ví e wá ɖo mɛ ɖěvo tomɛ din lɛ́ɛ. 

Amɔ̌ yě mɛ kwín we ɖé ná lɛ́ kɔ wá to yětɔn mɛ ayǐkúngban yětɔn jí. 



Énɛ́ ɔ́, lɛ̌ngbɔ́nyitɔ́ e Mawu ɖésú sɔ́ lɛ́ɛ wɛ ná kplá lɛ́ngbɔ́ lɛ́ɛ hwenɛ́nu. Yě wɛ nyí 

mɛsɛntɔ́ tɔn e kplá togun ɔ́ ɖo kɔ lɛ́ sín kannumɔgbénu gúdo lɛ́ɛ, Zolobabɛ́li, 

Nɛɛmíi nɛ́ lɛ́ɛ. Mɛ ɖěvo lɛ́ɛ lɛ́ wá jɛ mɛ énɛ́ lɛ́ɛ gúdo kpɔ́. 

Mawu Mavɔmavɔ ɖɔ: “Ayǐ ɖé ná wá hɔ́n, bɔ un na bló bɔ vǐ ayijlɔ́jlɔ́nɔ ɖokpó ná 

jɔ ɖo Davídi kún mɛ. É ná ɖu axɔ́sú ɖo to mɛ fí; é ná ɖó nǔnywɛ́. É ná nɔ xwedó 

hwɛjijɔ; é ná nɔ́ wa nǔ ɖó sɛ́nxwi jí. (Jelemíi 23 :5) 

Xógbe hwɛjijɔnɔ ɔ́, mɛɖé dó gesí wɛ é ɖe. Bɔ mɛ énɛ́ ɔ́ wɛ nyí Klísu. Ezayíi wɛ 

nyí mɛ e ɖɔ xó tɔn jɛ nukɔn é. Énɛ́ ɔ́ gúdo lo ɔ́, Jelemíi lɔ wá ɖɔ xó tɔn. 

Mi lɛ́ vɔ́ jɔ, ɖó axɔ́súɖuɖu Mawu tɔn ɔ́ kó sɛkpɔ́. (Matíe 4 :17 ; LSG).  

Axɔ́sú énɛ́ hwenu ɔ́, Judáa ví lɛ́ɛ ná mɔ hwlɛngán, Izlayɛ́li ví lɛ́ɛ ná vo ɖo to yětɔn 

mɛ; è nǎ nɔ́ ylɔ́ axɔ́sú énɛ́ ɔ́ ɖɔ: ‘Mawu Mavɔmavɔ wɛ nyí hwlɛngán mǐtɔn. 

(Jelemíi 23 :6) 

Mǐ se gbeɖé bɔ toxóɖɔtɔ́ ɖé ɖo ajɔ̌ jlá wɛ ɖɔ hwɛjijɔ Mawu tɔn sín afɔ wɛ émí sɔ́ 

ɖó te ɔ́, mǐ se mɔ̌ kpɔ́n ǎ. Nǔ wlí ɖɔ wɛ jɛ́n yě nɔ́ ɖe, bɔ nǔ baɖabaɖa lɛ́ɛ bǐ wɛ ka 

nɔ́ tɔ́n sín nu yětɔn mɛ. 

Hwenu e Jelemíi ɖo wɛn élɔ́ dó wɛ ɔ́, Seɖesiyási wɛ ɖo axɔ́sú ɖu wɛ ɖo Judáa. 

Nyǐkɔ tɔn sín tínmɛ wɛ nyí ‘’Aklúnɔ Mavɔmavɔ ɔ́ wɛ nyí hwɛjijɔ ce’’. Lo ɔ́, é nɔ́ 

wlí yɛ̌yi nú nyǐkɔ énɛ́ ɔ́ ɖě ǎ. Fí e axɔ́sú nyanya énɛ́ ɔ́ kpódó Mɛsya ɔ́ kpó nyí flíjɛ 

yěɖée tɔn ɖe ɔ́ jí xó ɔ́ ɖó kɛ́n tawun. Hwenu e Aklúnɔ Jeu ná wá ɖó axɔ́súɖuɖu tɔn 

ayǐ ɔ́, é ná dɔn togun Mawu tɔn ɔ́ sín gbe ɖó bǔ bɔ é ná húzú ɖokpó, bó ná ná fífá 

kpódó ayijɛ-ayǐ kpó. 

Mawu Mavɔmavɔ ɖɔ gbe ɖokpó ná wá su, bɔ mɛɖé sɔ́ ná xwlé nǔ dó nyǐkɔ ce mɛ 

ɖɔ: ‘Un xwlé Mawu Mavɔmavɔ nú we, é wɛ ɖe Izlayɛ́li ví lɛ́ɛ tɔ́n sín Ejípu’ ǎ. Lo 

ɔ́, è nǎ ɖɔ: ‘Un xwlé Mawu Mavɔmavɔ nú we, é wɛ ɖe Izlayɛ́li ví lɛ́ɛ tɔ́n sín to e 

ɖo taligbé ɔ́ mɛ, bó ɖe yě tɔ́n sín to ɖěvo e mɛ é gba yě dó gbɔn lɛ́ɛ bǐ mɛ bɔ yě lɛ́ 

kɔ wá to  yětɔn mɛ. (Jelemíi 23 :7-8) 

Dǐndǐnwáyixwe e ko ɖe sín xwe afɔwó afatɔ́n ɖíe mɔ̌ e jɛ́n ná kó nyí sinsɛn xwe 

xóxó bǐ e Jwifu lɛ́ɛ nɔ́ ɖu ɖo to ɖěbǔ e mɛ yě ɖe ɖo gbɛ ɔ́ mɛ é dandan. Hǔn yě lɛ́ 

kpo ɖo hwlɛngán e Mawu ná yě ɖo Ejípu sín kannumɔgbénu é sín xwe ɖu wɛ 

tɛgbɛ. Hǔn hwenɛ́nu tɔn mɛ ɔ́, kannumɔgbénu Babilɔ́nu tɔn ɔ́ yiyi ɔ́ kpo xwe 

mɔ̌kpán ɔ́, Jelemíi kó ɖɔ, ɖo alɔ ɖé mɛ ɖɔ yě ná lɛ́ lɛ́ kɔ wá sín kannumɔgbénu. É 



lɛ́ tínmɛ ɖo alɔ ɖěvo mɛ ɖɔ kɔlílɛ́ énɛ́ ɔ́ ná lɛ́ nyí nǔjijɛ ɖaxó tawun hú gǎn kɔ lɛ́ 

sín Ejípu sín kannumɔgbénu ɔ́. 

Xó e è ɖɔ dó gbeyíɖɔ Mawu tɔn nyí jɛ tɔ́ lɛ́ɛ wú lɛ́ɛ: Ayi ce bǐ wɛ gbadó ɖo xomɛ; 

xú ce bǐ xo to ɖo lanmɛ. Un cí ahannumúnɔ ɖɔhun, mɛ e nu ahan gɔ́ xo e ɖɔhun. 

Un cí mɔ̌, ɖó Mawu Mavɔmavɔ wú, ɖó xó e Mawu Mavɔmavɔ ɖɔ lɛ́ɛ wú. Nǔ e è 

nɔ ɖɔ dó gbeyíɖɔnyíjɛtɔ́ lɛ́ɛ wu ɔ́ ɖíe. (Jelemíi 23 :9) 

Wěmata e wá yi ɔ́ mɛ ɔ́, Jelemíi ɖe axɔ́sú nyanya lɛ́ɛ bǐ gba. Din ɔ́, é ná húzú kpan 

nukɔn gbeyíɖɔ lɛ́ɛ lo. Amɔ̌ azɔn ɖokpó azɔn ɖokpó ɔ́, é lɛ́ ɖo bǔ e é ɖe xá togun 

tɔn ɖo nykadó mɛ é tínmɛ wɛ. É yí gbe ɖɔ émí kpódó togun émítɔn kpó bǐ wɛ hu 

hwɛ. Hǔn é sɔ́ ɖó ɖěwagbɔn zɛ tódɔnnúmɛ Mawu tɔn lɛ́ɛ sín wɛn dó wú ǎ. 

Hwɛɖónúmɛ sín wɛn élɔ́ ɔ́ zɔ́n ahwi xo Jelemíi ɖésú, káká bɔ é ba éɖée kpo bǐ. 

Yě nɔ́ ɖɔ nú mɛ e nɔ wa nǔ e yě xwe lɛ́ɛ ɖɔ: ‘Mawu Mavɔmavɔ ɖɔ: Mi bǐ ná vo.’ 

Yě nɔ́ ɖɔ nú mɛ e nɔ wa nǔ e jló yě lɛ́ɛ ɖɔ: Nǔ ɖěbǔ ná wa mi ǎ. (Jelemíi 23 :17) 

Gbeyíɖɔ adingbannɔ lɛ́ɛ nɔ́ cí wi mɛ, bó nɔ́ dó wɛn ɖɔ fífá ná tíin nú mɛ e jló ná 

ɖótó émí lɛ́ɛ bǐ. Bɔ aniwú wɛ yě ka jɛ ayǐ ɔ́ gbo blí tɔn mɔ̌ ? ɖó Aklúnɔ Mavɔmavɔ 

ɔ́ ɖɔ fífá kún tíin nú mɛdídá lɛ́ɛ ó ! Ayǐhínhɔ́n e mɛ mǐ ɖe ɔ́ nyí fífá sín nɔtɛn ɖě ǎ. 

Lo ɔ́, nyanya lɛ́ɛ bǐ wɛ ɖ’é mɛ. 

Xomɛ e sin Mawu Mavɔmavɔ ɔ́ ɖo na fá wɛ ǎ. É ná fá káká cóbónú é ná wa nǔ e 

lɛ́n wɛ é ɖe é ǎ. Mi ná mɔ nǔ jɛ nǔ énɛ́ lɛ́ɛ bǐ mɛ gbe ɖokpó. Mawu ɖɔ: Gbeyíɖɔ 

énɛ́ lɛ́ɛ ɔ́, un sɛ́ yě dó fí ɖé ǎ, bɔ yě ká ɖo wezun nu; un ɖɔ xó ɖé nú yě ǎ, bɔ yě ká 

ɖo xó ɖɔ dó nu ce wɛ. (Jelemíi 23 :20) 

Xomɛsin Mawu tɔn ná mɛ dó judáa wú gbeɖé có bɔ yɛkan e Mawu kó ɖɔ ɖɔ yě ná 

nɔ kannumɔgbénu ɔ́ xɔ ɔ́ ná sɔgbe ǎ. Ényí hwenu nabí e Mawu ɖɔ ɔ́ kó sɔgbe ɔ́, 

togun ɔ́, hɛn ɔ́ é ná lɛ́ kɔ wá yi to tɔn mɛ. 

Mawu Mavɔmavɔ ɖɔ: Mawu e un nyi ɔ́, nǔ e ɖo akpá ce lɛ́ɛ kɛ́ɖɛ́ wɛ un nɔ mɔ a? 

Un nyí Mawu e nɔ lɛ́ mɔ nǔ jɛ zɔ e ǎ cé? Mɛ ɖé hɔn yi bɛ ɖo fí ɖé ɔ́, un nɔ mɔ ɛ 

jɛ́n wɛ. Un ɖo fí bǐ ɖo jǐxwé, bó lɛ́ ɖo fí bǐ ɖo ayǐkúngban ɔ́ jí. Xó e nyɛ Mawu 

Mavɔmavɔ ɖɔ ɔ́ nɛ́. (Jelemíi 23 :23-24) 

Mawu gbɛɖe ɔ́, ɖo akpá ɖokpó ɖokpó mǐtɔn lɛ́ɛ tɔn, ɖó ɖa e ɖo ta mǐtɔn lɛ́ɛ ɔ́, é 

tunwun nabí e bǐ nyí é. Bǐ ka ko nɛ́ ǎ. Mɔ̌ wɛ é lɛ́ kló bɔ nu sixú jlɛ́ ǎ, ɖó jǐnukúnsin 

ɔ́ sixú hɛn ɛ ǎ. 



Nǔ e Mawu énɛ́ ɔ́ nyí bɔ Mawuxówéma ɔ́ ɖɔ ɔ́ gbɔn vo ɖaxó tawun nú nǔ e gbɛtɔ́ 

lɛ́ɛ sɔ́ ɛ dó ɖó éhɔ́nmɛ ɖo ayǐhínhɔ́n ɔ́ mɛ bɔ mǐ ɖo mimɔ wɛ é. 

Xó ce ɔ́, myɔ ɖɔhun wɛ é cí ǎ cé? Zǔnkpé e nɔ gba só é ɖɔhun wɛ é cí ǎ cé? (Jelemíi 

23 :29) 

Tódɔnnúmɛ sín wɛn e gbeyíɖɔ nǔgbó ɖé dó é nɖó acɛ tawun, bó nɔ́ gɔn cicɛ gbeɖé 

kpɔ́n ǎ. Énɛ́ ɔ́ gbɔn vo bǐ nú xógbló e ɖɔ wɛ adingbannɔ lɛ́ɛ nɔ́ ɖe lɛ́ɛ. 

Heelú mɛ e nɔ hɛn nǔkplɔ́nmɛ agɔ wá, bó nɔ́ dó flú mɛ e nɔ́ ɖótó yě lɛ́ɛ, ɖó nǔ 

baɖabaɖa e é ná ji nú yě lɛ́ɛ nyí mavɔmavɔ bó syɛ́n ɖésú. 

Mawu Mavɔmavɔ ɖɔ nú Jelemíi ɖɔ: “Ényí gbeyíɖɔ ɖé, vɔ̌sánú-xwlémawutɔ́ ɖé abǐ 

mɛ ɖé kanbyɔ́ we ɖɔ: ‘Wɛn tɛ́ wɛ Mawu Mavɔmavɔ ka dó sɛ́ dó mǐ? Agban tɛ́ wɛ 

é ka sɔ́ ɖó ta nú mǐ’ hǔn, yǐ gbe nú mɛ ɔ́ ɖɔ: ‘Mawu Mavɔmavɔ ɖɔ: Midɛɛ lɛ́ɛ wɛ 

nyí agban bɔ un ná ɖe ɖɛ.’ Gbeyíɖɔ ɖé abǐ vɔ̌sánú-xwlémawutɔ́ ɖé, abǐ toví ɖé ɖɔ 

Mawu Mavɔmavɔ zé agban kpinkpɛn ɖó ta nú émí ɔ́, un ná dɔn tó n'i, bó dɔn nú 

xwé tɔn. (Jelemíi 23 :33-40) 

Mɛcákotɔ́ lɛ́ɛ nɔ́ kanbyɔ́ Jelemíi ɖɔ ‘’tódɔnnúmɛ sín agban tɛ́ Mawu Mavɔmavɔ 

ka ɖíɖá mǐ éhɔ́nmɛ ?’’ 

Jelemíi lɔ ka ɖo yě cá ko wɛ bó dó yí gbe nú yě ɖɔ : Ganjí ! Agban jɛ́n ka nyí 

nǔgbó, ɖó mi ɖésúnɔ wɛ nyí agban e mɛ Mawu Mavɔmavɔ ná ɖe kɔ sín din zaanɖé 

é. 

Mɛɖé nɔ́ cá Mawu ko ǎ. Xógbló e gbɛtɔ́ lɛ́ɛ ɖɔ dó wǔtu tɔn, xó tɔn wú abǐ hwɛɖiɖɔ 

tɔn lɛ́ɛ wú é bǐ ɔ́, tódɔ́nnúmɛ wɛ bɔ yě ɖésú ɖo kplékplé ɖ’ayǐ nú yěɖée wɛ. 

Wěmata 24 

Mawu Mavɔmavɔ xlɛ́ mì fígi xasun we, bɔ è fɔ ɖó xwé tɔn sín alihɛ́nnu. 

Nabukodonɔzɔ́ɔ Babilɔ́nu xɔ́sú ɔ́ kó wlí Jeluzalɛ́munu lɛ́ɛ kpó Yoyakini 

Yoyakímu ví Judáa xɔ́sú ɔ́ kpó, gǎn hɔn-yitɔ́ tɔn lɛ́ɛ kpó alɔnuzɔ́watɔ́ lɛ́ɛ kpó 

fletuntɔ́ lɛ́ɛ kpó yi Babilɔ́nu nɛ́. Xasun we lɛ́ɛ ɔ́, ɖokpó tíin, bɔ fígi ɖagbe ɖ'é mɛ, 

bó nyɔ́ káká bó cí fígi nukɔn nukɔntɔn e è nɔ gbɛ ɔ́ ɖɔhun; xasun ɖě ɔ́, fígi e ɖ'é 

mɛ ɔ́ gblé, bó gblé káká bɔ è sixú ɖu ǎ. (Jelemíi 24 :1-2) 



Fígitín ɔ́, Izlayɛ́li sín afɔ sɔ́ ɖó te wɛ é ɖe. Fígitín sín sínsɛ́n nukɔntɔn lɛ́ɛ ɔ́, 

ayidósun ɔ́ mɛ wɛ é nɔ́ ná. Bɔ sínsɛ́n énɛ́ lɛ́ɛ wɛ nɔ́ nyí ɖagbe ɖagbe lɛ́ɛ. Amɔ̌ 

sínsɛ́n e é nɔ́ wá ná ɖo avivɔsun ɔ́ mɛ lɛ́ɛ bǐ wɛ nɔ́ xú. 

Xó e nyɛ Mawu Mavɔmavɔ, Mawu Izlayɛ́li tɔn ɖɔ ɔ́ ɖíe: lě e fígi ɖagbe lɛ́ɛ nyɔ́ 

kpɔ́n gbɔn ɔ́, mɔ̌ wɛ nyi lɔ ná sɔ́ nukún ɖagbe dó kpɔ́n mɛ e ahwan wlí sín Judáa 

lɛ́ɛ, yě mɛ e un nya sín fí káká yi ɖó Babilɔ́nu lɛ́ɛ gbɔn. Un ná sɔ́ nukún ɖagbe dó 

kpɔ́n yě, bó ná kplá yě wá to élɔ́ mɛ fí; un sɔ́ ná gba yě hánnyá xɔ ɖɔhun ǎ; lo ɔ́, 

un na gbá yě xɔ ɖɔhun; un sɔ́ ná hɔn yě atín ɖɔhun ǎ; lo ɔ́, un na tun yě atín 

ɖɔhun. Un na ná ayixa yě, bɔ yě ná tunwun ɖɔ nyi wɛ nyí Mawu Mavɔmavɔ; yě 

ná lɛ́ kɔ wá gɔ̌n ce kpó ayi yětɔn bǐ kpó; énɛ́ ɔ́, yě ná nyí togun ce bɔ un ná nyí 

Mawu yětɔn. (Jelemíi 24 :5-7) 

Fí ɔ́, kannumɔgbénu Babilɔ́nu tɔn lɛ́ kɔ sín ɔ́ lɛ́ dó gesí hwenu e Mɛsya ɔ́ ná lɛ́ kɔ 

wá nú togun tɔn Izlayɛ́li é. Hwe énɛ́ ɔ́ nu wɛ Aklúnɔ Mawu ɔ́ ɖésú ná ná lɛvɔ́jɔ 

nǔgbó e Izlayɛ́li ma jló lɔ káká bó ná kpé wú ǎ é, sín ayixa mɛ. 

Lě e fígi gblé ɔ́, è ma nɔ sixú ɖu ǎ, ɖó é gblé wú ɔ́, mɔ̌ wɛ un ná wa nǔ gbɔn xá 

Sedesíyasi Judáa xɔ́sú ɔ́ kpó gǎn hɔn-yitɔ́ tɔn lɛ́ɛ kpó, kpó mɛ e cí Jeluzalɛ́mu lɛ́ɛ 

kpó, kpódó mɛ e yi cí Ejípu lɛ́ɛ kpó. Énɛ́ ɔ́, axɔ́súɖuto e ɖo gbɛ ɔ́ mɛ lɛ́ɛ ɖěbǔ mɔ 

yě ɔ́, xɛsi ɖaxó ɖé ná nɔ́ jɛ yě jí. Fí e un ná gba yě dó gbɔn lɛ́ɛ bǐ ɔ́, è ja mɛ zun 

gbé oo, è ja mɛ cá ko gbé oo, è ja han kpa dó mɛ gbé oo, è ja nu dó mɛ gbé oo ɔ́, 

yě wú wɛ è nǎ nɔ́ jlɛ́ dó. Un ná sɛ́ ahwan dó yě, un ná sɛ́ adɔ dó yě, bó ná sɛ́ jɛmɛjí 

dó yě, un ná wa nǔ xá yě káká, bɔ yě bǐ nǎ vɔ ɖo to e un ná tɔ́gbó yětɔn lɛ́ɛ kpó yě 

kpó ɔ́ mɛ! (Jelemíi 24 :8-10) 

Izlayɛ́li ví Nɛbukanɛzáa jó dó sɔ́ nyi Judáa to ɔ́ mɛ lɛ́ɛ vɛdó ɖɔ émí kpɔ́n te bo nyɔ́ 

hú nɔví émítɔn ɖě lɛ́ɛ e yi kannumɔgbénu lɛ́ɛ wɛ sín. Lo ɔ́, wunví ɖaxó mɛ wɛ yě 

ɖe, dó nǔ e yě nyí é kpódó lě e nǔ ná wá nɔ gbɔn nú yě sɔ ɔ́ kpán jí. 

Tódɔnnúmɛ Mawu tɔn ɔ́, xwédo tɔn jí jɛ́n é nɔ́ bɛ́ sín jɛ nukɔn. Mɛ e ɖó jlɔ̌jɛ lɛvɔ́jɔ 

tɔn lɛ́ɛ jí wɛ Mawu nɔ́ bɛ́ azɔ̌ énɛ́ ɔ́ sín. 

Wěmata 25 

Hwenu e Yoyakímu Joziyási ví Judáa xɔ́sú ɔ́ ɖo xwe ɛnɛ bló wɛ ɖo zinkpo jí ɔ́, 

Mawu ɖɔ xó nú Jelemíi dó Judáa togun ɔ́ bǐ wú. Xwe e xwe Nabukodonɔzɔ́ɔ 

Babilɔ́nu xɔ́sú ɔ́ yi zinkpo jí é wɛ. Xó ɔ́ wɛ Jelemíi ɖɔ ɖo Judáa togun ɔ́ bǐ kpó 

Jeluzalɛ́mu ví lɛ́ɛ bǐ kpó nukɔn; é ɖɔ: Sín xwe ko-nukún-atɔn ɖíe wɛ Mawu 



Mavɔmavɔ jɛ xó ɖɔ nú mì jí, bɔ un ɖo ɖiɖɔ nú mi wɛ káká jɛ égbé, mi ka ɖótó mì 

ǎ. (Jelemíi 25 :1-9) 

Wěmafɔ ɔ́ mɛ ɔ́, Mawu ylɔ́ Nɛbukanɛzáa ɖɔ mɛsɛntɔ́ émítɔn. Gbɔn mɔ̌ ɔ́, nǔ wɛ é 

nyí bó ɖó ná kpácá mɛ nǔgbó, ɖó Ezayíi wéma mɛ ɔ́, Izlayɛ́li kpódó Mɛsya ɔ́ kpán 

wɛ xógbe mɛsɛntɔ́ ɔ́ nɔ́ dó gesí ɖaxó. 

Fí din ɔ́, axɔ́sú kosi wɛ xógbe énɛ́ ɔ́ ka dó gesí. Hǔn mɛ ma mɔ do nú nǔɖé wɛ, é 

ɖó tito Mawu tɔn lɛ́ɛ hɛn cɛ wɛ ma tunwun. 

Hǔn Mawu jló ná tínmɛ ɖɔ acɛ gannaganna e kpa nú togun Mawu tɔn ɔ́ wɛ axɔ́sú 

dídá énɛ́ ɔ́ ɖe ɔ́, émí yí gbe ná, bɔ é nyɔ́ nukún émítɔn mɛ. Mɔ̌ wɛ é lɛ́ ylɔ́ Silúsi 

Pɛ́ɛsinu ɔ́ ɖɔ mɛɖeɖóvo émítɔn, ɖo Ezayíi wéma mɛ. 

Nɛbukanɛzáa wɛ nyí alǐnyannú e Mawu zán dó ɖó nǔ axɔ́súɖuta Judáa tɔn ɔ́ nu é. 

Silúsi wɛ ka nyí mɛ e é zán dó lɛ́ zé axɔ́súɖuta Judáa tɔn ɔ́ sí te é. 

Mɛ ɖé sɔ́ ná se xweɖuɖu, awǎjijɛ, alɔwlíhan ɖě ɖo mi gɔ́n ǎ. È sɔ́ ná se sé sín gbe 

ɖě ɖo to ɔ́ mɛ ǎ; un ná xo zogbɛ́n e ɖo títá ɔ́ cí. To élɔ́ bǐ ná gba hánnyá bó húzú 

gbětótló, bɔ akɔta énɛ́ lɛ́ɛ bǐ ná nɔ Babilɔ́nu xɔ́sú ɔ́ sín acɛ mɛ nú xwe kanɖé gban 

(70). (Jelemíi 25 :10-11) 

Mawu ɔ́, ɖo nǔwiwa tɔn lɛ́ɛ xá Izlayɛ́li mɛ ɔ́, é ɖó azǎnlɛ́nwéma ɖé bó nɔ́ zán, bɔ 

mǐ mɔ nukúnnú jɛ wú ganjí. Lo ɔ́, nǔ e kan Agun Klísu tɔn é ɔ́, Mawu kɛ nu ɖě dó 

énɛ́ ɔ́ wú ǎ. mɛ ɖěbǔ tunwun hwenu e jɛ́n Agun ná yi jǐ dó é ǎ. 

Mawu Mavɔmavɔ ɖɔ: ‘Nú xwe kanɖé gban (70) lɛ́ɛ ka wá yi ɔ́, alɔ ce ná jɛ 

Babilɔ́nu xɔ́sú wú, bó ná jɛ togun tɔn wú, ɖó dǎka yětɔn lɛ́ɛ wú. Un ná dɔn tó nú 

Babilɔ́nunu lɛ́ɛ bó ná sɔ́ to yětɔn dó húzú gbětótló káká sɔ́yi. Xó e nyɛ Mawu 

Mavɔmavɔ ɖɔ ɔ́ nɛ́. (Jelemíi 25 :12) 

Azɔ̌wanú wɛ babilɔ́nunu lɛ́ɛ nyí bɔ Mawu zán dó dɔn hwɛɖónúmɛ tɔn dó togun 

tɔn jí. Lo ɔ́, ée yě lɔ ka zán jlɔ̌jɛ énɛ́ ɔ́ dó dó nǔ e jló yě lɛ́ɛ bǐ sin bó xo dǎka tɛnmɛ 

tɛnmɛ lɛ́ɛ é ɔ́, Mawu ná wá ɖó hwɛ nú yě lɔ. Mɛdinu lɛ́ɛ kpódó Pɛ́ɛsinu lɛ́ɛ kpó lɔ 

wá gba Babilɔ́nu nǔ báɖabáɖá ɔ́. 


